
Բ Ե Ր Դ Ե Ր Ը  

Թե երբ և ով է առաջին անգամ Երևանում բերդ կառուցել, ստույգ տեղեկութ-
յուններ չկան, սակայն հայտնի է, որ Երևանի հնագույն բերդերը կառուցվել են դեռևս 
վաղնջական ժամանակներից։ Այդ բերդերից են Ծիծեռնակաբերդը, Կարմիր բերդը, 
Ձորաբերդը, ուրարտական բերդ-ամրոցներից` Արին-Բերդը։ Այս հնավայրերը 
կառուցվել են հնագույն Երևանի կամ Երիաինի տարածքում կամ մոտակայքում։ 

Կարմիր  բ ե ր դ  

Երևանի տարածքում հայտնաբերված և լավ ուսումնասիրված բրոնզեդարյան 
ու երկաթեդարյան հուշարձաններից է Կարմիր բերդի դամբարանադաշտը, (Կարմիր 
բերդ` Կզըլ կարասի, Նորագյուղ` Թազաքենդ)։ Գտնվում է Հրազդան գետի աջ ափին` 
Քանաքեռի ուղղությամբ, Եղվարդի խճուղու մոտ, Զովունի գյուղի տարածքում։  

Հուշարձանը թվագրվում է միջին բրոնզից մինչև վաղ միջնադար, իսկ 
հայտնաբերված խեցեղենի նմուշները` 2-րդ-1-ին հազարամյակներ։ Պահպանվել են 
7-րդ դ. բերդի ավերակները։ Պեղումներն սկսվել են 1896թ.` Պ. Չարկովսկու 
ղեկավարությամբ։ 1960-ական և 1980-ական թվականներին Կարմիր բերդում 
պեղումներ են կատարել նաև Ա. Մարտիրոսյանը, Ստ. Եսայանը և ուրիշներ։ Բացվել 
է 73 դամբարան։  

Հայտնաբերված գտածոները` սև ու գունավոր խեցեղեն, բրոնզե գոտիներ, 
զարդեր, դաշույններ, նիզակի մնացորդներ, նաև երկաթե իրեր` նիզակի կոթառի 
բեկոր, դաշույնի ու դանակի բեկորներ և այլ իրեր, տեղափոխվել են Երևան քաղաքի 
պատմության թանգարան։ Կարմիր բերդի դամբարանադաշտից են հայտնաբերվել 
երկաթից պատրաստված առարկաների վաղագույն նմուշները։ Իրար հաջորդող 
մշակութային շերտերը վկայում են, որ Երևանն, իրոք, մարդու բնակության հնագույն 
տարածքներից է։ 

Կա յարանամերձ  հ րապարակ   
(Մո ւխաննաթ -թեփե )  

Ուշ բրոնզեդարյան բնակավայր է՝ տեղակայված ներկայիս երկաթուղային 
կայարանի մոտ, Մուխաննաթ թափա կամ` թեփե կոչված բլրի վրա, որը հարմար 
դիրք էր Երևանի բերդը ռմբակոծելու համար։ Քաղաքի այլազգի բնակիչներն այն 
անվանել են մուխաննաթ` դավաճան դիրք ունենալու պատճառով։ 1930-ական թթ. 
հնագիտական պեղումների ժամանակ այստեղից հայտնաբերվել է մոտ 1000 
հնագիտական առարկա. աշխատանքային քարե գործիքներ, աղորիքներ, սանդ, 
քերիչ, մուրճ, կացին, կճուճներ, օբսիդիանե սլաքներ և այլն։ Հետագայում 
բնակավայրի պեղումներն ու ուսումնասիրություններն ընդհատվել են։ 

Ծիծե ռ նակաբերդ  

Երևանի բրոնզեդարյան հնավայրերից է, գտնվում է Հրազդան գետի աջ ափին։ 
Անվանումը կապվում է հնագույն մի ավանդության հետ, ըստ որի, այստեղ գտնվել է 
սիրո աստվածուհի Աստղիկի տաճարը, որի վերնահարկում ապրող ծիծեռնակները, 
որպես սուրհանդակ, լուրեր են տարել Վահագն աստծուն։ 

 1925թ. Երևան ՀԷԿ-ի շինարարության ժամանակ այս տարածքում 
հայտնաբերվել են դամբարաններ, հնագույն շինությունների հիմքեր ու հարուստ 



խեցեղեն։ Այդ խեցեղենի նմուշները պահպանվում են Երևան քաղաքի պատմության 
թանգարանում։ Հնագիտական ուսումնասիրություններից կարելի է եզրակացնել, որ 
13-րդ դ. Ծիծեռնակաբերդի բլրի շրջանում հայկական ճարտարապետական ոճով 
կառուցված մի բարձր աշտարակ է կանգնեցվել` պատերին վիմագիր 
արձանագրություններ, իսկ շրջակայքում մեծ ու շքեղ բնակավայրի ավերակներ։ 

 1967թ. Ծիծեռնակաբերդում բացվել է Մեծ եղեռնի զոհերի հիշատակը 
հավերժացնող հուշարձանը, իսկ 1995թ.` Հայոց ցեղասպանության թանգարան-
ինստիտուտը։ 

Էրե բ ո ւ ն ի  (Արին -Բերդ )  

Այս ամրոցը գտնվում է Երևանի 
հարավարևելյան մասում և զբաղեցնում է մոտ 150 
հա տարածք։ Այն հնագիտական 
ուսումնասիրության առարկա է դարձել 19-րդ դ. 
վերջերից։ 1894թ. այստեղ փոքր ծավալի պեղումներ 
են կատարել ռուս հնագետներ Ա. Իվանովսկին և Մ. 
Նիկոլսկին։ Կանոնավոր պեղումներն ընթացել են 
սկսած 1950-1951թթ. (Բ. Պիոտրովսկի, Կ 
Հովհաննիսյան)։ Հայտնաբերվել են մշակութային 
եզակի արժեքներ։ Հիշատակելի է հատկապես 
Արգիշտի 1-ինի արձանագրությունն Էրեբունի ամրոցի հիմնադրման մասին, որի 
շնորհիվ վերջնականապես ճշգրտվել է ամրոցի տեղը։ Պարզվել է նաև, որ Էրեբունին 
բաղկացած է եղել միջնաբերդից և շուրջը տարածվող բուն քաղաքից։ Միջնաբերդն 
ինքնուրույն ճարտարապետական համալիր էր` բաղկացած պալատական 
շինություններից. Սուսի և Խալդի տաճարներից, պահեստներից, զորանոցներից, 
սյունազարդ սրահից և պաշտպանական պարսպից։ Բուն քաղաքի տարածքը չի 
պեղվել և առայժմ դժվար է խոսել ճարտարապետական հորինվածքի մասին։ 
Արգիշտի արքայի և նրա որդի Սարդուրի 2-րդի (764-735թթ.) արձանագրություններից 
հայտնի են դառնում, որ Էրեբունում կառուցվել են նաև հացահատկի պահեստներ։ 
Իսկ պեղումների ժամանակ հայտնաբերված գինու կարասները վկայում են, որ 
քաղաքի բնակիչները զբաղվել են ոչ միայն երկրագործությամբ, այլև ունեցել են 
մրգատու ծառերի և խաղողի ընդարձակ այգիներ։ Էրեբունում գործել է նաև ջրմուղը, 
որի հետքերը հայտնաբերվել են Խալդի աստծո տաճարի շրջակայքում (պահպանվել 
են 1մ երկարություն և 11սմ տրամագիծ ունեցող տուֆե խողովակներ)։ Ենթադրվում է, 
որ ջուրը բերվել է Գեղամա լեռներից։ Արարատ-Ուրարտուի կործանումից հետո 
(մ.թ.ա. 6-րդ դ. սկիզբ) Էրեբունին, որպես բնակավայր, շարունակել է իր գոյությունը։ 

Հայտնաբերվել են նաև կարասների բեկորներ, կավե ամաններ, նետերի բրոնզե 
ծայրակալներ, ապարանջաններ, կնիքներ, աստվածների և զինվորների փայտե 
քանդակներ և այլն։ Էրեբունու շինությունների (պալատներ, տաճարներ) պատերը 
զարդարված են եղել բարձր վարպետությամբ կատարված որմնանկարներով։ 
Տաճարներն ու պալատը հարդարելու համար ուրարտական խորհրդանիշներով 
պատված հատուկ բրոնզե վահաններ, սաղավարտներ, կապարճներ են 
պատրաստվել` զարդարված առյուծների, ցուլերի, կենաց ծառերի, վիշապների, 
թևավոր աստվածների, մարտակառքերի, հեծյալների պատկերներով։ Նույն 
նպատակով պատրաստվել են նաև բրոնզե թասեր, արձաններ, ոսկերչական իրեր, 



որոնցից շատերը նվիրատվական արձանագրություններ են կրում։ Այդ իրերի մի 
մասը, իբրև արվեստի գեղեցիկ նմուշներ, տեղափոխվել են Թեյշեբաինի ամրոց և 
հայտնաբերվել Կարմիր բլրի պեղումների ժամանակ։  

 

Կարմիր  բ լ ո ւ ր  (Թե յ շ ե բաինի )  

Գտնվում է Երևանի հարավարևմտյան 
մասում, Հրազդան գետի ձախ ափին, Կարմիր բլրի 
տարածքում։ Կրել է նաև Թոփրագ գալե, Թոփրախ 
կալա անվանումները։ Արարատ-Ուրարտուի 
թագավոր Ռուսա 2-րդը (մ.թ.ա. 685-645թթ.) հիմնել է 
բերդաքաղաք և փոթորկի ու ռազմի աստված 
Թեյշեբայի անունով կոչել այն Թեյշեբաինի։ Այդ 
մասին է վկայում պեղումների ժամանակ 
հայտնաբերված դռան բրոնզե փականը, որի վրա արձանագրված է «Ռուսա` 
Արգիշտիի որդու, Թեյշեբաինի քաղաքի ամրոց»։ Ամրոցը հարմար ռազմավարական 
դիրք է ունեցել. բլուրը երեք կողմից շրջապատված է Հրազդանի ձորով, իսկ 
արևմտյան մասում զառիթափ է, որն իջնում է դեպի Հրազդան գետը։  

Կարմիր բլրում, որը շուրջ 100 հա տարածք է զբաղեցնում, կանոնավոր 
պեղումներ են կատարվել 1939թ. (Բ. Պիոտրովսկի, Կ. Ղաֆադարյան)։ Որոշ 
ընդհատումներով պեղումները շարունակվել են մինչև 1971թ.։ Հայտնաբերվել է 
հնագիտական հարուստ նյութ, այդ թվում` բազմաթիվ սեպագիր 
արձանագրություններ։ Պեղավայրի ուսումնասիրությունները հավաստում են, որ 
Թեյշեբաինին ունեցել է հատակագծված փողոցներ։ Բլրի վրա կառուցված 
միջնաբերդը երկհարկանի էր։ Առաջին հարկը բաղկացած էր 150 նկուղային 
սենյակներից, որոնք ծառայում էին իբրև գինու մառաններ, գարեջրի, բուսայուղերի 
արհեստանոցներ, ցորենի, գարու, կորեկի և այլ հացաբույսեր պահելու 
շտեմարաններ։ Եղել են նաև կաթնամթերք պատրաստելու սենյակներ։ Միջնաբերդի 
երկրորդ հարկը բնակելի հատվածն էր` պալատներով ու սենյակներով։  

Թեյշեբաինիի գտածոները վկայում են, որ Արարատյան դաշտավայրում արդեն 
այդ շրջանում զարգացած էին երկրագործությունը (խաղողագործություն, 
այգեգործություն, բանջարաբուծություն), անասնապահությունը, արհեստները 
(խեցեգործություն, մետաղամշակություն, ջուլհակագործություն) և առևտուրը։ 
Արժեքավոր գտածոներից են Արգիշտի 1-ինի (786-764թթ.) շքեղ, ծանր, ոչ մարտական 
(դեկորատիվ) սաղավարտները, վահանները, կապարճները, զրահաշապիկների 
մնացորդները, առյուծների, ցուլերի, հեծյալների, մարտակառքերի, 
պաշտամունքային ու ծիսական արարողությունների տեսարաններով 
զարդանախշված բրոնզե թասերը։ Այդ իրերի վրա կան նաև սեպագիր 
արձանագրություններ։  

Թեյշեբաինի ամրոցն ավերվել է մ.թ.ա. 6-րդ դարի սկզբներին` Արարատյան 
դաշտավայր ներխուժած սկյութական ցեղերի կողմից։ 



Ավան -Առին ջ  

Մ.թ.ա. 3-րդ-1-ին դդ. հելլենիստական մշակույթի տարածքն ընդգրկում էր նաև 
Երևանը։ Դրա մասին է վկայում Կոնդ թաղամասի գերեզմանատնից հայտնաբերված 
Ալ. Մակեդոնացու արծաթե դրամը, որ ցուցադրվում է Երևան քաղաքի պատմության 
թանգարանում։ 

Երևանի պատմության հելլենիստական ժամանակաշրջանը բնութագրող 
ինքնատիպ հուշարձան է քաղաքի հյուսիսարևելյան հատվածում գտնվող Ավան-
Առինջ բնակատեղին (շուրջ 15 հա տարածք), 
որտեղ հնագիտական պեղումներ են կատարվել 
1980-ական թթ. սկզբներին։ Հուշարձանի ստորին 
շերտում հայտնաբերվել են վանակատից 
պատրաստված գործիքներ` մանգաղի 
ներդիրներ, դանականման շեղբեր, միջուկներ, 
ցուլի և կրակի պաշտամունքի հետ առնչվող 
օջախի երկեղջյուր հենակներ։  

Հուշարձանի 2 մետր վերին շերտը 
հելլենիստական բնակավայրի մնացորդներն են, 
որ թվագրվում են մ.թ.ա. 2-րդ-1-ին դդ.։ Հայտնաբերվել են նաև բազմատեսակ 
խեցեղենի` կարասների, սափորների, թաս-քրեղանների, երեքնուկաձև ծորակով 
անոթների, կճուճների բեկորներ։  

Խիստ ուշագրավ է հազվադեպ հանդիպող կարասային զույգ թաղումը 
(կանայք)։ Ըստ ուսումնասիրությունների` կանանցից մեկը վիրահատության է 
ենթարկվել։ Հետաքրքիր է, որ 1946թ. նույն տարածքից պատահաբար հայտնաբերված 
գանգերից մեկը ևս վիրահատության հետքեր է կրում։ Այս փաստերը վկայում են հին 
Հայաստանի բժշկագիտության զարգացման բարձր մակարդակի մասին։ Վերոհիշյալ 
թաղման կարասի մեջ հայտնաբերվել են նաև արծաթե լուսնաձև ականջօղեր։ 

Այսպիսով, Ավան-Առինջի հելլենիստական բնակատեղին ամբողջացնում է 
Երևանի պատմությունը` վկայելով, որ քաղաքի տարածքն արդեն բնակեցված է եղել 
մ.թ.ա. 2-րդ-1-ին դդ.։ Պեղածո նյութերին կարելի է ծանոթանալ Երևան քաղաքի 
պատմության թանգարանում։  

Երևանի  բ ե ր դ ը  

Համաձայն պատմական տարբեր աղբյուրների` Երևանի բերդը 
վերակառուցվել է 1582-1583 թթ.` վաղնջագույն հայկական ամրոցի հիմքերի վրա։ Այն 
տեղակայված էր քաղաքի հարավարևմտյան հատվածում` Հրազդանի կիրճի 
հարևանությամբ, գետից դեպի արևելք ընկած բարձունքի վրա։ Արտաքուստ այն 
շրջապատված էր Գետառի ջրերով լցված խանդակով և հողե պաշտպանական 
շերտով։ Բերդում պահպանվում էին նաև հայկական հնագույն եկեղեցին, ավելի ուշ 
կառուցված երկու մզկիթը, բաղնիքը և Սարդարի նշանավոր կառույցը` պալատը։ 

Թուրք-պարսկական տիրապետության շրջանում բերդն ամրացվել է և 
վերակառուցվել 15-րդ դ. սկզբին Ռևան խանի, 1581-1583թթ.` Ֆահրադ փաշայի օրոք։ 
Այդ տարիներին են ավելացվել զույգ մզկիթները 1135, (1725), խանի բուն ապարանքը` 
Շուշաբանդ այվա, խանական բաղնիքն ու հարեմը։ Ավելի ուշ` 1679թ. երկրաշարժից 
ավերվել և կրկին վերակառուցվել է Զալ խանի օրոք։  



Պարսկական տիրապետության շրջանում Երևանի բերդի վերջին 
վերականգնումը կատարել է Հուսեին խանը։ 17-րդ դարի վերջին բերդը կարելի էր 
համարել փոքրիկ քաղաք` շուրջ 800 բնակելի տներով։ Բերդը զբաղեցրել է 7 հա 
տարածություն։ Հյուսիսից, արևելքից և հարավից ամրացվել է 10.5-12 մետր 
բարձրութամբ երկշարք պարիսպներով, իսկ արևմտյան կողմից, որի սահմանը 
Հրազդանի խորը ձորն էր, պաշտպանված էր մի շարք պարիսպներով։  

Երևանի բերդի համալիրում կառուցված էին շուրջ 50-60 աշտարակ և բուրգ, 
հյուսիսային և հարավային մուտքեր, որոնցից մեկի դռներին պատկերված էին 
արևապաշտության խորհրդանիշները` առյուծն ու արեգակը։ Բացի հիշյալ երկու 
մուտքերից, բերդն ուներ նաև մի երրորդ` գաղտնի ելք, որ ապարանքի միջից, 
ստորգետնյա ճանապարհով հասնում էր մինչև գետը` պաշարման ժամանակ ջրի 
պակասը լրացնելու կամ անհրաժեշտության դեպքում գետից ջուր բերելու համար։  

Ռուսական իշխանության տարիներին` 1827թ., այն դարձել է հայկական 
մարզի կառավարչի, այնուհետև` Երևանի գավառապետի, իսկ 1850-1864թթ.` 
նահանգապետի նստավայրը։ Ցավոք, այսօր բերդից պահպանվել է սոսկ պատի մի 
փոքր հատված։  

 
«Հին ու նոր Երևան», պատմական տեղեկագիր գիրք-ուղեցույց,  

Երևան քաղաքի պատմության թանգարան, Երևան,  
Հեղինակային հրատարակություն, 2009։ 


